
HIZKUNTZA, KOMUNIKAZIOA ERAIKITZEKO TRESNA

1.- Mintzaira eta komunikazioa
Mintzaira,  sinu eta ikurren bitartez, gizakiok errealitatea kodatzeko dugun sistema konplexuen ekoizpen gaitasuna da. Honen helburua litzateke, batetik, berari buruzko ereduak sortzea, errealitate kulturala alegia, eta  bestetik, sozialki kosmobisio horrekin bat datozen  norbanakoen arteko komunikazioa eraikitzea 
.

Mintzaira gaitasun bezala ulertzen badugu, hizkuntza zehatzagoa da; kanpo harremanetarako gizatalde bakoitzak erabiltzen duen kodea alegia. Hona hemen Rondal eta Comblain-ek egiten duten definizioa: Hizkuntza, sakonean aztertu izan den eite/esanahi arteko erlazio sistema modura defini izan da. Hizkuntzak, idatzia izan zein hitzezkoa edo keinuzkoa izan, esanahi unitateak edo kontzeptuak, eite unitateekin uztartzen ditu arbitrarioki. Honela bada, unitate linguistiko sailak elkarren artean konbinatzen ditu modu jakin batean, oinarrizkoenetatik konplexuenetara, maila fonetiko, sintaktiko eta semantikoa kontutan harturik, kontzentzu inplizituaren bitartez, komunikazioa ulergarria gerta dadin gizatalde jakin bateko kideentzako, baina ulergaitza aldiz besteentzako
.

Zientzi desberdinen arabera, ez da akordiorik lortu, lehenengo hizkuntza edo lehen aztarna idatziak noizkoak eta nolakoak izan ziren eraikitzerako orduan. Era berean, lehenengo hizkuntza zer eta nolakoa izan zitekeen argitu dezakeen gizarte primitibo adierazgarririk ez da aurkitu. Onartuena den ikuspegia, hizkuntza pixkanaka-pixkanaka sortu izanarena da, gauzak izendatzeko, emozioak adierazteko, denbora eta espazio harremanak kodatzeko, kausa eta ondorioaren logika azaltzeko eta iragana orainarekin erlazionatu eta azkenik, etorkizuna planifikatzeko beharrezkoa den gertakizunen sekuentzia eraikitzeko
.
Hizkuntzaren sorrera ez dago beraz organismoaren sakonean kokaturik, baldintza historikoetan baizik, komunikazio modu konplexuagoen beharra zuten gizarte primitiboko kideen baitan alegia. 

Aintzinako gizarte honetan, kideen arteko lan banaketarekin batera hasi zen hizkuntza komunikazio tresna gisa garatzen. Honela sortu zen, zehatz mehatz nola oraindik ez dakigula ahozko hizkuntza; hitzak pixkanaka hasi ziren lan ekintzetatik  eta kokatze keinuetatik banatzen. Hitzen bitartez, objektuen ezaugarri jakin batzuk orokortzeari eta ondorioz abstrakzioari ekin zitzaion. Azkenik, izendatze, orokortze eta sistematizatze funtzioak sortu zituzten
.

Guztiek onartutako ideia da hizkuntza ikur sistema jakin bat barneratzeko ohiko bitartekoa dela (kultura ikastekoa) eta jardun ondoren mundua irudikatzeko modu hau ezaugarri bereziez janzten dela. Aipatu ezaugarri hauek ez dira iraunkorrak; denboraren poderioz hizkuntzak aldatuz doaz, egokitze beharren eta kultur konplexutasun zehatzen baldintzen arabera. Hizkuntza eta kultura uztarturik daude beraz eta gizarte jakin baten ezaugarri bilakatzen dira. 

Hizkuntzaren alderdi soziala azpimarratzen jarraituko dugu; izan ere haurrak hitz egiten ikasten badu, berari hitz egiten diotelako da.  Hitz egiten ikasiko duela itxaro dugu eta jaiotzen den une beretik hizketan hasten gatzaizkio. Ezinbestekoa da beraz jardun soziala
. Hain da garrantzizkoa alderdi soziokomunikatiboa, ezen haurrak ezin ikas baitezake hizketan ez badago inor berarekin interesaturik,  bakarrik uzten badugu inolako estimulaziorik gabe edota entzuten duen hizketaren esanahia ez bazaio sekula bere mailara egokitzen. 

Ideiak elkarren artean trukatu ahal eta nahi izatea gizakien ezaugarria da, hizkuntzaren bitartez lortzen duguna. Hau dela eta esan ohi dugu hizkuntza dela bereziki gizartekide egiten gaituena. Hizkuntzak beraz hurbildu hurbiltzen gaitu  baina bai eta banatzen ere, kultura bat besteagandik bereizten den hein berean. 

Soinu  bat -hitz bat- ez da haurrarengana helduko baldin eta ez bazaio haurraren interesa pizten duen  gauza zehatzari lotzen edota ez badagokio une horretako hausnarketari: ahoskatutako hitzak haurraren une honetako kezkari lotzen bazaizkio, hitzak iritsiko zaizkio, une berean ikusiko duelako bere aplikapen  eta esanahia. Hizkuntzaren bitartez haurrak bere garun eragiketak eta ohiko gizarte harremanak arautu ahal izango ditu eta honekin batera, bere asaben kultur ondareaz jabetzeko bitartekoak eskainiko dizkio
.

Jasoko duen kode mota, haserako ingurune linguistikoaren araberakoa izango da hastapenean. Zenbait kasutan kodea eskasa eta urria izaten jarraituko du baina beste zenbaitetan, hizkuntza dotore apainduko da eta zehaztasun maila handia lortuko du zeinaren bitartez eskola eta lan munduko arrakasta bideratuko eta zientzia eta kulturaren giltzarri bilakatuko den.     

2.- Hizkuntza eta pentsamendua 
Animaliengan, antropoideak barne baina gizakiok ezik, hitza eta pentsamendua ez daude elkarri loturik. Era berean, argi dago haurraren garapenean badagoela aurre-linguistikoa den aro bat pentsamenduan eta aurre-intelektuala dena hizkuntzaren baitan. Pentsamendua eta hitza oinarri oinarrian daude uztarturik. Uztarketa hau aldakorra da eta estutu egiten da garatzearekin batera. Okerra litzateke pentsamendua eta hitza prozesu berezituak bailiran hartzea. Hitzezko pentsamenduaren batura hau hitzaren esanahian gauzatzen da
.

W. von Humboldt (1960) filologoak hizkuntzaren azterketaren bidez pentsamenduaren prozesuak beha zitezkeela iradoki zuen. Baieztapen honen oinarria, hizkuntza antolaketa sinboliko sortzailea denaren ideia dago. 

Hizkuntza bada izan batetik kultur eta inguru errealitatea sistematikoki eta modu sortzailean hausnartzeko tresna baina baita bestetik ere errealitate hori berori sozialki bizitzekoa ere, komunikatzekoa alegia
.

Pentsamendua eta hizkuntzaren arteko erlazioa dela eta jarrera desberdinak agertu dira historian zehar baina hauen guztien deskribaketa burutu baino, guretzat adierazgarriena dena aipatuko dizuegu, Vigotski-rena hain zuzen ere. Bere ustetan, hizkuntza eta pentsamenduaren erroak desberdinak dira eta zenbait alderditan elkarrengandik nahiko aske garatzen dira, bien arteko uztarketa gertatzen den arte.

Pentsamenduaren garapena, batez ere gizakien ahalmenei, kulturaren baldintza orokorrei eta gizartearen antolaketari dago loturik eta ez hainbeste hizkuntzaren natura bereziari, nahiz eta hau tresnatzat erabili berau moldatu eta adieraz ahal izateko.

Vigotski-k, Pensamiento y Lenguaje
 liburuan mintzaira pentsamenduaren bideratzailetzat hartzen du. Honela, garapenaldian, mintzaira eta pentsamenduak bat egiten dute eta honen bitartez pentsamendua mintzaira bilakatzen da eta mintzaira pentsamendu. Batura honen ondorioz barne mintzaira sortzen da; kontzeptu hau izanik bere lanaren muina. Gizakiaren garapenean barne hizkuntza hau haurra bere buruari hitz egiten hasten denean antzeman genezake; orduan eraikitzen hasten delarik bere kontzientzia (guztiz soziala dena bestalde). 

Luria-ren ikuspegiaren arabera, giza-mintzaira, giza kontzientziari estuki lotzen zaio; errealitateari buruz aktiboki hausnartzeko gaitasunari alegia. Honela Luria-k, hitzak iharduera kontzientean bi funtzio betetzen dituela dio: bata erreferentziazkoa (hitzak objektua, ekintza, ezaugarria edo erlazioa ordezkatzen du) zeinaren bitartez barne iharduera gauza daitekeen bai eta ezagutza belaunaldiz belaunaldi transmititu ere. Bestea, hitzek bereganatzen dituzten uztarketa semantikoei dagokiena da. Luria-k hitzen esanahi eta adiera desberdintzen ditu. Lehenengoak, hizkuntza jakin baten jabe diren guztientzat berdina den uztarketa egonkor sistema osatzen du. Bigarrena berriz, erlazio eta uztarketa sistema bakarrari dagokiona da eta une jakin batean norbaitentzako erabilgarria gerta daitekeena. 

Luria-ren ustetan
, haurraren adimen jarduera praktikoaren bilakaera bere hizkuntza aktiboaren bitartez gauzatzen da. Hasieran, haurrak inguruan dituenekiko komunikazio bitartez adierazten da eta ondoren bizitzaren orientabide eta ihardueraren egituratzaile izaeraz jabetzen da.

Bere adimen ihardueraren egituraketan parte hartzen duen haurraren hizkuntzak hasieran kanporako ezaugarria du eta ondoren, pixkanaka laburtuz doa, xuxurlatutako hizkuntza bilakatzen den arte. Azkenik, haurrak 7-8 urte betetzen dituenean, ia guztiz desagertzen da, barne hizkuntza bihurtuaz, berau izanik barne jarduera intelektualaren oinarri. Izan ere, gizakiaren iharduera intelektualaren adierazle nabarmenetako bat baita eginkizun konstruktibo praktikoak burutu ahal izatea. 

Bigarren modua, goi mailakoagoa, pentsamendu diskurtsiboa edo logiko-hitzezkoa da; honen bitartez gizakia, hizkuntz kodeetan oinarriturik, kanpo-mundutik jasotzen duen zuzeneko hautematearen mugak gaindi ditzake, lokera eta erlazio konplexuak adierazi, kontzeptuak sortu, ondorioak eraiki eta arazo teoriko konplexuak burutu. 

Pentsamendu modu hau biziki garrantzitsua da. Ezagutzen asimilazio eta erabileraren euskarri da eta gizakiaren iharduera kognoszitibo konplexuaren bitarteko nagusi. 

Mintzairari esker pentsamenduak errealitatearen osagarri funtsezkoenak zehatz ditzake, zuzeneko hautematean desberdinak diruditen gertakizun eta zerak kategoria berdinpean sailkatu, errealitatearen alderdi edo maila desberdinei dagozkien fenomenoak  antzeman. Pentsamenduaren bitartez hautemateak ezarritako mugak gainditzen dituen kontzeptu abstraktuak sortu eta ondorio logikoak eratu daitezke: arrazonamendu logikoaren prozesuak ahalbideratzen ditu bai eta beraren bilakaeran, esperientzia zuzenaren bitartez ezin jaso daitezkeen arauak aurkitu. Errealitatea zuzeneko hautematearen bitartez baino askoz ere modu sakonagoan adieraztea ahalbideratzen du eta gizakiaren iharduera kontzientea animalien jokabidearen oso gainetik kokatzen du.  

Luria-k proposatutako ideiekin jarraituaz, hitz-kontzeptuaren baitan adierazten diren lotura sistema ez da bera guztiongan. Ulergarria da aipatu sistema hau askoz ere aberatsagoa izatea zientzia garaikideak eta eskolak bermatzen dituen ezagutza multzo garrantzitsuaren jabe direnengan oso esperientzia eta ezagutza sistema murritza dutenengan baino, bai kontzeptu koordinatu kopurua dela zein hierarkikoki egituratuak dauden “orokortasun neurriak” direla medio.   

Ikerketek diotenaren arabera, kontzeptuen egitura oso da desberdina garun garapenaren aldi desberdinetan eta bilakaeraren maila jarraitzaile hauetan, prozesu psikiko desberdinak biltzen dira kontzeptuaren itzalean. Hitzen esanahia garatu egiten da. Eta nahiz eta hitz jakin baten sailkapen objektiboak berdin iraun garapenaldi desberdinetan, hitzari dagozkion kontzeptu desberdinen edukia bai eta honek eragiten dituen lokerak ere erabat aldatzen dira. 

Haur txikiarengan hitzak batez ere emoziozko bizipen eta irudi zuzenen sistema bat sortarazten du; eskolako lehen urtetan dagoen haurrarengan hitza, oroimen bizien gordailua da nagusiki eta hau dela eta oroituaz pentsatzen du. Goi ikasmailetako ikasleengan eta goi mailako adimen garapena lortu dutenengan hitzak batez ere eragiketa logikoen sistema bat eragiten du eta hau dela eta hausnarketa bidez gordetzen du  oroimenean. Tesi hau da bere garaian L.S. Vygotski sobietar psikologo ospetsuak proposatu zuena. Berak azpimarratu zuen lehen aldiz hitzaren esanahiaren egituraren (kontzeptua) eta kontzientziaren egituraren arteko lokera sakona. Gizakiaren kontzientziaren garapenaldiak egitura semantikoa duten kontzeptuen bitartez gauzatzen direla dio. 

Vigotski-k dioenari jarraituaz, psikologiaren ikuspegitik, hitz bakoitzaren esanahia orokortze edo kontzeptu bat omen da. Orokortzeak eta kontzeptuak zalantzarik gabe pentsamendu iharduerak badira, esanahia, pentsamenduari loturik dagoen fenomenotzat har genezake. Hitzaren esanahia beraz, pentsamenduari dagokion fenomenoa litzateke beti ere mintzairaren arduradun den artean eta hizketari dagokiona, honako hau pentsamenduarekin erlazionaturik dagoen heinean. Hitzezko pentsamenduari dagokion fenomenoa litzateke alegia, hizkuntza esanguratsuarena; hau da, pentsamendua eta hitzaren arteko uztarketa. 

Hitzen esanahiak  garatu egiten direla ezagutzeak, pentsamendu eta hizkuntzaren azterketari bide berriak ireki zizkion. Dinamikoak zirela eraiki zen, eta ez ordurarte zenbaitzuk uste zuten modura gertakizun egonkorrak. Haurra garatzen den neurri berean eraldatzen dira eta pentsamenduaren ihardun desberdinen arabera. Hitzen esanahiaren barne egitura aldatzen den bezala aldatzen da pentsamendua eta hitzaren arteko erlazioa
.

Pentsamendua eta hitzaren arteko erlazioa prozesu bat da ez gertakizuna;  pentsamendutik hitzera eta hitzetik pentsamendurako etengabeko joan etorria alegia. Eta joan etorri honetan pentsamendua eta hitzaren arteko erlazioak ikuspegi funtzionala dela medio garapentzat har daitezkeen aldaketak jasaten ditu. Pentsamendua ez da hitzetan bakarrik adierazten, beraien bitartez baizik.

Kanpo mintzairaz jabetzeko hitz batetik abiatzen da haurra; ondoren, bi edo hiru hitz elkartzen ditu; ondoren, esaldi bakunetatik konplexuagoetara iragaten da eta azkenik perpaus sailez osatutako hizkuntza koherentea eraikitzen du. Esanahiari dagokionean, haurraren lehen hitzek perpaus osoa ordezkatzen dute
.
Barne mintzaira norbanakoarentzat den hizketa da; kanpokoa aldiz gainontzekoentzat dena. Kanpo mintzaira pentsamendua hitz bihurtzea da, beraren materialkuntza eta objektibakuntza. Barne mintzairan alderantzizkoa da prozesua: hizketa barne pentsamendu bilakatzen da. Beraien egiturak beraz desberdinak behar dute izan. 

L.S.Vigotski-ren behaketen ondorioz, garapenaldian nahiko berandu agertzen omen da aztarna zuzenen multzoetatik aske (abstrakzioan) ahal izateko aukera, bai eta “hitz” arrotzaren esanahiak aldez aurretik kontzeptu jakin bat osatzen ez zuten ezaugarri multzoa dakartela bereganatzea. Hamabi hamalau urterekin hasten omen da agertzen beraz modu egonkorrean pentsamendu abstraktua.(arrazonamendua omen). Hitza da kontzeptua moldatzen duen bitarteko nagusia. Gertakizun edo erlazio bat adierazteko, pentsamendu bat formulatu ahal izateko, beharrezkoa dugu esaldi edo perpaus oso bat eratzen duten  hitz edo sintagma batzuen lokera. Sintagma edo hitzen konbinaketa arautua dugu diskurtsoaren oinarrizko unitate, epai edo pentsamenduaren formulatzailea dena, esaldi edo perpaus bat egituratu ahal izateko oinarri bilakatzen dena. 

Giza pentsamendua, hizkuntzaren bitartekaritzaren laguntzaz, jarduera modu emankor berezia ere bada: beraren bitartez, informazioa antola, azter eta labur daiteke bai eta gertakizun hautemangarriak kategoria jakin batzuei lotu ere. Honetaz gainera eta jasotako ahozko informazioan oinarriturik zuzenean jasotako informazioaren mugak gainditzen laguntzen digu, hautemandako gertakizunetan oinarriturik, ondorioak ateratzen nahiz eta gertakizun zehatzak bizi ez. Giza pentsalaria arrazonatu eta arazo logikoak burutzeko gai da. 

Europar neuropsikologian kokatuz gero, Lecours eta Lhermitte-k
 hurbiletik jarraitzen dituzte vigotskiar kontzeptualizazioak.  Hauen ustetan, gizakia mintzairaz jabetzeko arrazoia, oinarrizko motibazioari erantzutea litzateke: beraien pentsamenduak komunikatu eta gainontzekoenak (hitzen bitartez adierazten direnak behintzat) ulertzea hain zuzen ere. Bestalde, mintzaira derrigorrezko tresna da arrazoinamenduaren garapen egokia eta progresiboa eman dadin 

Hizkuntza sistema sortzailea dela kontutan hartzen badugu, eta esanahi bera adierazteko mekanismo desberdinak erabil ditzakeena, estrategia jakin baten aukeratzea komunikazio-modu jakin bati lotuta dagoela esan genezake, hizkuntzaren erabilera ulertzeko modu jakin batekin alegia eta honegatik pentsa genezakeen haurren inguruan bizi diren helduek komunikazioa egituratzeko duten moduari dagoela lotuta, haurrei zuzentzen direnean hautatzen duten edukiarekin; orokorrean, haurraren inguruan erabiltzen den hizkuntzaren ezaugarriekin  (Slobin,1985).

Honen arabera beraz ikasketa modua desberdina izan daiteke gizarte inguruko baldintzen arabera bai eta hizkuntzari ematen zaion garrantzi eta estimulazioaren arabera ere.

Haurrak hilabete betetzen duenean gutxi gora behera sortzen hasten da negarra ez den beste soinurik. Bi hilabete dituenean artikulazio eta doinuan aldaketak nabaritzen dira, anitzagoak direlarik. Sei eta zortzi hilabete inguruan modu errepikatzailean ekoizten ditu soinuak. Bederatzi hilabete bete artean, bere organo artikulatzaile-fonatzaileekin jolasean badihardu modura ekoizten ditu soinuak, ez komunikazio bide bailiran. Bederatzi hilabete inguruan hasten da mekanismo fonatzaile-artikulatzaile-entzunezkoak berrantolatzen eta hizkuntzari egokitzen; hau da, besteei deitzen eta hauei soinu bakunekin erantzuten. Gutxi gora behera 10 hilabete betetzen dituenean hasten da helduaren hizketaren soinuak ulertu eta imitatzeko gai izaten. Hamabi hilabete bete aldera hasten da hitzak erabiltzen. Fonematizazio eta sinbolizazioa, 17 hilabetetatik aurrera garatzen dira. Garai honetan azkar ugaritzen dira artikulatzen dituen fonema kopurua eta erabiltzen dituen hitzak
. Hemezortzi eta hogeita lau hilabete aldera hasten da haurra bi edo hiru hitz elkartzen. Garai honetarako bere gurasoak imitatzeko gaitasunaz jabetu da baina imitazio selektiboa da hau. Errepikatzen dituen hitzak, edukiz jantzirik daudenak dira, informazioa bideratzen dutenak: izenak, adjektiboak eta aditzak
.

Haurrak esaldi laburrak ekoizten dituenean, sintaktikoki zuzen antolatzen ditu, oso goiz jabetzen delarik sintaxiaren oinarrizko arauez. Honekin batera, haurrak hizketan hasi aurretik ekoizten dituen soinu ez linguistikoetan, intonazio arauak imitatzen dituela behatu izan da maiz.

Haurrak heldua imitatzen du eta aldi berean helduak haurra du imitatzen, haurrak ekoiztutako hitzen hurrenkerari eutsiaz baina inflexio eta hitz berriak gehituaz. Haurrak laburtu egiten du eta gurasoek zabaldu. Garapen kognitiboaren beste alorretan bezala honetan ere helduak haurrari erakusten diola antzeman genezake baina elkarrekintza hau, aipatu bezala, bi norabideetakoa da eta ez bakarrik helduengandik haurrarenganakoa soilik orain arte pentsa zitekeen modura. Helduek, amak edo ama papera betetzen duenak bereziki, hizkuntza laburtua erakusten dio haurrari eta adimenarekin batera zaildu egiten du. Hitz batean esanda, irakatsi egiten dio (Snow, 1972; Snoe eta Ferguson, 1977; Bruner, 1975). Honela beraz, komunikazio sorburua duten mekanismo aurrelinguistikoak badaudela egon agertu da eta hauek hizkuntzaren jabekuntzan eragiten dutela
.

Argi dagoena da beraz haurrak hitz egin nahi izan behar duela ahozko hizkuntzaren bilakaera prozesua martxan jar dadin.

Badakigu jakin hizketaren ulermena, lehenengo hitza ekoiztu aurrekoa dela. Esanahi semantikoa duten soinuak ekoizten hasi aurretik haurrak ulertu du dagoeneko gainontzekoekiko harremanean zein komunikazio tresna gisa duten garrantzia. Hizkuntza beraz harremanaren bitartez aberastu egiten da eta kanpo estimulurik ez izateak atzerapenak dakartzala ere jakin badakigu
. 

Haur askok ez dute nork entzun. Honen aurrean seguru aski haurrak, ez dituela erantzunak jasoko ikusita, ez da hauen zai egongo eta ondorioz galderak egiteari utziko dio.

Hizkuntza landu nahi badugu beraz, komunikazioa da bultzatu behar duguna. Hizkuntza lantzerako orduan ez dira gramatikazko ariketak egitea besterik gabe oso mesedegarri izango, baldin eta kontestualizaturik ez badaude, ez badute ezer adierazten, haurrarentzat inolako esanahiez jantzirik ez badaude. 

